
				 Sta pagina la xe stà trascrita, ma la gà ancora da vegner rileta.  


Ma oh Dio! che sul più belo qualche vaca

     Me regala da festa, e la giozzeta

     Me capita da novo, o se me taca

     Su la punta del cazzo l'ulcereta.

No ghe abado e istizzà del tradimento

     Fazzo cambio de mali, e me rebeco

     Bruso dove che toco, e son contento

     Se ghe passa el brusor a qualche beco.

Me cresse tanto el mal che un bruto intrigo

     A l'inguine me nasse, e vado in leto

     Gò l'ulcera, el bubon el porofigo

     La peste m'à ridoto un lazzareto.

Adio cara pelosa, adio piaceri

     No ghè più rendez-vous no ghe disnari

     Son in man dei chirurghi e dei spezieri

     E solo come un can fazzo lunari.

Pregar Dio che per ultima rovina

     No vegna a consolarme un de costori

     Che senza aver idea de medicina

     I scroca l'opinion dei professori.

Che d'Esculapio infami sacerdoti

     Invece de parlarne el bon vernacolo

     Co un novo dizionario de stramboti

     I ne manda a patrasso in ton da oracolo.

Che scimie d'un efimero sistema

     Da Franza e da Inghilterra vomità

     I ride impunemente su la flema

     De la credula nostra umanità.

Sarogio mi dei pochi fortunai

     Che scampa de sti boja dal flagello?

     O gavarogio in pena dei pecai

     Qualche magagna sempre su l'oselo?

	        Sta voxe no ła xe disponìbiłe in altre łéngue

